
望故園賦

作者：杜牧　唐

本作品收錄於《樊川文集/卷01》和《全唐文/卷0748》

余固秦人兮故園秦地，念歸途之幾里。訴余心之未歸兮，雖繫日而安至。既操心之大謬，

欲當時之奏技。技固薄兮豈易售，矧將來之歲幾。人固有尚，珠金印節，人固有為，背

憎面悅，擊短扶長，曲邀橫結。吐片言兮千口莫窮，觸一機而百關俱發。嗟小人之顓蒙

兮，尚何念於逸越。余之思歸兮，走杜陵之西道，巖曲天深，地平木老。隴雲秦樹，風

高霜早，周臺漢園，斜陽暮草。寂寥四望，蜀峯聯嶂，葱蘢氣佳，蟠聯地壯。繚粉堞於

綺城，矗未央於天上。月出東山，苔扉向關，長煙苒惹，寒水注灣。遠林雞犬兮，樵夫

夕還。織有桑兮耕有土，昆令季強兮鄉黨附。悵余心兮捨茲而何去？憂豈無念，念至謂

何？憤慍悽悄，顧我則多。萬世在上兮百世居後，中有一生兮孰為壽夭？生既不足以紉

佩兮，顧他務之纖小。賦言歸兮，余之忘世，徒為兮紛擾。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

